
Аннотация. Ушбу мақолада юримизнинг кўхна шаҳарларидаги қадимий турар 

жой меъморчилигидаги ўзига хос анъаналари, услублари, мехмонхонага бўлган асосий 

эътибори ҳамда дарвозахоналар қурилишининг ўзига хослиги, конструктив ечимларнинг 

қўлланилиши ва интеръерга бўлган талаблар ҳақида ѐзилган. 

ОСОБЕННОСТЬ ЖИЛОЙ АРХИТЕКТУРЫ ДРЕВНИХ ГОРОДОВ УЗБЕКИСТАНА 

Аннотация. В данной статье написано о специфических традициях, стилях, 

первостепенном внимании к отелю и уникальности конструкции сторожек, 

использовании конструктивных решений и требований к интерьеру в архитектуре 

старинных резиденций в старинных городах нашей страны. 

UZBEKISTAN 

Abstract. This article is written about the specific traditions, styles, main attention to the 

hotel and the uniqueness of the construction of gatehouses, the use of constructive solutions and 

requirements for the interior in the architecture of ancient residences in the old cities of our 

country. 

КИРИШ 

Ўзбекистон қадимий турар жой меъморчилигини ўрганиш мақсадида қадимий 

шаҳарларимиз турар-уйларининг тарҳда ва тарзда кўриб ўтамиз. 

Ўзбекистон шаҳарлари турар жой меъморчилигига хос хусусиятларидан бири уйни 

икки ҳовли – ташқи ва ичкида қуриш бўлган. Бу хусусият Марказий Осиѐ ва Шарқ  

давлатларида қадимдан мавжуд бўлган. Жумладан Ассурия ва сосонийлар саройларида, 

қадимий Греция турар жойларида  ҳовлини ички ва ташқига бўлишган. 

ТАДҚИҚОТ МАТЕРИАЛЛАРИ ВА МЕТОДОЛОГИЯСИ 

Ички ҳовлида оила турадиган хоналар, айвон, ошхона ва бошқа хоналар 

жойлашган. Ташқи ҳовли кўпинча иккинчи қаватда қурилиб, биринчи қаватда хўжалик 

хоналари, айвон, молхона, иккинчи қаватда меҳмонхона айвонлар жойлаштирилган. 

Меҳмонхонанинг ҳовлилари қай тарҳ ва тарзда қурилишини кўриб ўтамиз: 

Тошкент шаҳридаги уйда меҳмонхона ташқи ҳовлининг иккинчи қаватидан ўрин 

олган. У квадрат шаклидаги айвон ва ҳашамдор катта хонадан иборат. Меҳмонхона 

деворлари ганчли нақш билан безатилган токчаларга тақсимланган. Унинг пойгаки 

хонанинг асосий қисмидан устунлар билан ажратилган. Айвон меҳмонхонадан баландроқ 

кўтарилиб, тўрт томонидан безакли темир панжара билан чегараланган.  

Самарқанд шаҳри Маданият кўчасидаги уй иккита ҳовлидан иборат бўлиб, 

ташқи ҳовлининг биринчи қавати тўрт томонидан айвон билан чегараланган. Иккинчи 

қаватдаги меҳмонхона икки хона ва айвонлар ўртасидаги ҳовли бўлиб, ташқи ҳовлининг 

ажойиб архитектура композициясига эришишига ѐрдам беради. (1-расм) 

 Нуротадаги мулла Ориф меҳмонхонаси 1911 йили уста Имом ва уста 

Қаландарлар томонидан қурилган. Меҳмонхона тўғри тўртбурчак шаклидаги ҳовлидан 

иборат бўлиб, унинг турида икки хона ва даҳлиз жойлаштирилган. Меҳмонхонанинг икки 

табақали ўймакорлик усулила ишланган дарвозаси унинг фасадини янада жозибадор 

кўрсатади. 

 
1-расм. Самарқанд шаҳридаги Маданият кучасидаги турар жойнинг ички 

интерьери. 1970 йил архитектор А.Н.Машарипов томонидан чизилган наброска. 

Шунга ўхшаш алоҳида қурилган меҳмонхонани Катта- қўрғонда ҳам учратдик. 

Мазкур меҳмонхона XIX аср охирларида Қори Жалол томонидан қурилган. Меҳмонхона 

бир хона, даҳлиз ва «Г» ҳарфи шаклидаги айвонга эга. Меҳмонхонанинг кўча томони икки 

қаватли. Хоналар шифти ранг-баранг, эшиклари, устунлари ўймакорлик усулида 

нақшланган.  

Каттақўрғондаги Пирматов уйи 1878 йилда қурилган. Уйнинг ички ҳовлиси уч 

томонидан хона ва айвонлар билан ўралган. Ташқи ҳовли тўрида олди айвонли икки 

хонадан иборат меҳмонхона жойлашган. Мазкур ҳовлининг қолган уч томони айвон. 

Меҳмонхона салобатлилиги, баланд айвони, муҳташам устунлари билан ҳовлига кўрк 

бериб турибди. 

Бухородаги икки ҳовлили уй икки қаватли қилиб қурилган. Ташқи ҳовлининг 

ўртаси очиқ бўлиб, тўрт томони айвон билан ўралган. Иккинчи қаватда даҳлиз ва 

омборхонали меҳмонхона, олди, ѐн томонлари кенг майдонга эга бўлиб, айвонлари билан 

миниатюра шаклидаги хушбичим ҳовли атрофида эркин тарҳ ва тарзда жойлашган. 

Китоб шаҳридаги кўп хонали уйнинг ички ҳовлисида олтита хона, иккита 

майдон, олтита айвон ва усти ѐпиқ ошхона мавжуд. Ташқи ҳовлининг кириш қисмида 

меҳмонхона даҳлизи билан, унинг қаршисида «Г» шаклидаги айвон ва хўжалик хона 

жойлашган.  

Қўқон шаҳридаги Садихонни уйи 1911 йилларда уста Отажон томонидан 

қуилган. Ташқи ҳовлидан қурилган меҳмонхона «Г» ҳарфи шаклида баланд ҳашаматли 

айвон билан чегараланган. Ички ҳовлининг асосий қисми икки қаватга эга. Меҳмонхона 

ва ички ҳовлидаги уй, айвон шифтлари, деворлари нақшланган. 

Намангандаги Муҳаммад Сиддиқ уйи 1909 йили қурилган. Уй икки ҳовлидан 

иборат бўлган. Дарвозахонадан кичкина миниатюрали ташқи ҳовлига кирилган. 

Дарвозахона қаршисида жойлашган ммеҳмонхона «Г» ҳарфи шаклидаги айвонга эга. Ички 

ҳовли икки томонидан уйлар билан чегараланган. 

Андижондаги Райимжон уйи 1920 йилда қурилган. Уй ѐнма-ѐн жойлашган икки 

ҳовлидан иборат. Ички ҳовли бир қаторда жойлашган, иккита олд айвонли уйдан иборат. 

Ташқи ҳовлининг кириш қисмида дарвозахона ва бир хона жойлашган. Уларнинг устида 

айвони кўчага қаратилган икки хона жойлашган.  

Мазкур уйда ташқи ҳовлидаги дарвозахона устидаги хона ҳамда қаршисидаги 

айвонли хона меҳмонхона вазифасини ўтаган. 

Хивадаги Ёқубов уйи (В.Л.Воронина ўлчови). Уй плани компакт тарзга эга бўлиб, 

унинг ўртасидаги кичкина ҳовли тўрт томонидан хоналар билан ўралган. Ҳовли эса катта 

«улу» айвон ва кичик терс айвон билан ѐпилган. Дарвозадан тўғри даҳлизга, ундан икки 

хонали меҳмонхонага кирилади. Меҳмонхона уйнинг қисмидан усталик билан ажратилган 

бўлишига қарамасдан, у уй мажмуаси билан ҳар томонлама боғлиқ.  

ТАДҚИҚОТ НАТИЖАЛАРИ 

Ўзбекистон шаҳарларида ташқи ҳовли композицион жиҳатдан салобатлироқ 

қурилган. Бу билан меъморлар, биринчидан, уйнинг кўча томондаги пештоғини бойитиш, 

тантанавор қилиш билан бирга унинг тарҳ жиҳатдан функционал вазифасини 

кучайтиришга ҳаракат қилишган. Ташқи ҳовли кўпинча икки қаватли қилиб қурилиб, 

унинг биринчи қаватида хўжалик хоналари, айвонлар жойлаштирилган. Иккинчи қаватида 

атрофи айвон билан ўралган меҳмонхоналар бўлган. Ташқи ҳовли ўртасида кичкина очиқ 

жой қолдирилган. Бу очиқ жой иккинчи қават учун ҳам очиқ майдон ҳисобланиб, 

атрофидаги хона ва айвонларни композицион боғлашга қаратилган.  

Мазкур тузилишдаги уйнинг шаҳарларда кенг тарқалиши бошқа талаб ва 

принциплардан ташқари хонадоннинг меҳмон кутишига ҳам қулайлик туғдирган.  

Шаҳар шароитида ҳам меъморлик нуқтаи назаридан ѐндашганимизда тўғри 

келганини ҳис қиламиз, чунки меҳмон иккинчи қаватдаги шинам, баҳаво меҳмонхонада 

қабул қилинган, миниб келган оти эса биринчи қаватдаги зинхонада сақланган.  

Меҳмонхонани салобатлироқ, уйнинг қолган қисмидан баланроқ қилиш қадимдан 

мавжуд бўлиб, бу принцип шарқ миниатюраларида ўз ифодасини топган. Жумладан 

«Гўзал қиз ва ошиқ чол» (Бухоро, XVI аср) миниатюрасида дарвозахона устида 

жойлашган меҳмонхона баланд, салобатли хашамдор кўринишга эга. «Иш билан 

шуғулланаѐтган зодагон» (1500 йил) миниатюрасида меҳмонхона икки қисмдан иборат 



 
SCIENCE AND INNOVATION 

INTERNATIONAL SCIENTIFIC JOURNAL VOLUME 1 ISSUE 8 

UIF-2022: 8.2 | ISSN: 2181-3337 

 

 

 360  

 

бўлиб, бири бўйлама композицияга, иккинчиси, гумбаз билан ѐпилган. Уларнинг иккаласи 

ҳам уй ансамблидан баланд кўтарилган.  

Ташқи ҳовли кўчага қаратилган. Биринчи қават кўпинча пишиқ ғиштдан терилиб, 

ўртада ѐки бир бурчагига икки табақали дарвоза ўрнатилган. Иккинчи қават биринчи 

қават деворидан бўртиб чиққан узун айвон билан ажратилган. Баъзан кўндаланг 

композицияга эга бўлган уйларнинг иккинчи қавати кўча томондан айвон билан бўлинган, 

иккинчи қаватни ушлаб туриш учун биринчи қават деворидан кўча томонда устунлар 

ўрнатилган. Уй қаватлари бир текисликда кўчага қаратилган бўлиши мумкин. Бу ҳолда 

қаватлар фақат кўндаланг чизиқда ташқарига 20-30 см бўртиб чиққан, биринчи қават 

тўсинлари ва бир ѐки икки қатор қилиб терилган пишиқ ғишт билан ажратилган.  

Уй композицияси унинг тузилиши, жойлашишига қараб бўйлама, кўндаланг, ярим 

айлана шаклида ҳам учраши мумкин.  

Шаҳар ҳалқ  меъморчилигида унинг кириш қисми ўзига хос талабларга эга бўлган. 

Бу, албатта, ўша халқнинг урф-одати билан боғланган. Темурийлар авлодига мансуб 

Вожидалининг «Матлаул улум ва мажмаул фунун» номли қомусида «Гўзал ва махобатли 

ташқи дарвоза бинонинг кўркидир»  дейилган. Ҳақиқатан ҳам, ўймакорлик усулида 

ишланган бағдодча дарвозалар уйнинг кўрки бўлган.  

Бухорода моҳирона нафис ўйиб нақшланган дарвозаларни кўриб қувонганидан 

одамлар устага қарата «нигин шинонд» - узук тақибди дейишган.  

Шуни ҳам айтиш керакки, турар жой меъморчилигида дарвозахоналар ҳам ажойиб 

тарҳ ва тарзга эга бўлган. Дарвозахона, асосан, ҳовли билан кўчани боғлаган. Кўпчилик 

ҳолларда дарвозахона ҳамма томонлама берк бўлиб, у ҳовлининг интимлигини 

таъминлаган. 

Дарвозахоналар уйнинг планига, композициясига қараб хар хил қурилган. 

В.Н.Манакова Тошкент уйларида беш турдаги дарвозахона планини аниқлаган. 

Уларда дарвозахона долон шаклидаги йўлак, зиналар билан кўтарилган долон 

тузилишига, тарҳда «Д» ҳарфи тузилишига, тўртбурчак шаклидаги дарвозахонанинг катта 

айвон билан боғланиши, тўртбурчак шаклдаги дарвозахонанинг «Г» шаклидаги долонга 

боғланиши каби тузилишларга эга.  

Самарқанд, Бухоро халқ меъморчилигида ҳам Тошкентдаги дарвозахона турлари 

мавжуд. Шу билан бирга, дарвозахонанинг ташқи ҳовли бўйлаб ўраб олинган айвон билан 

бирлашиб кетган ҳоллари ҳам учрайди. 

Нурота шаҳар уйлари ажойиб композицияли дарвозахонага эга. Бу ерда тўғри 

тўртбурчак тузилишидаги уй баланд бўлиб, кўча томони дераза ва эшиксиз бўлган. 

Уйнинг баланд қисмига ѐн томонидан дарвозахона қўшилган. Дарвозахона пастроқ бўлиб, 

ундаги дарвоза табақалари юзаси ўймакорлик усулида ишланган. Халқ меъморчилигида 

дарвозахоналарни девори ва томи «П» ҳарфи шаклида бўртиб чиққан, дарвозахона томини 

кўча томондан икки устун ушлаб турган ѐки олд девори «П» ҳарфи шаклида бир-нечта 

бир-биридан ичкарига киргазилган кесакидан иборат ҳолларни учратиш мумкин. 

Уларнинг икки томонидаги супачалар дарвозахона ҳуснига-ҳусн қўшиб туради.  

Умуман, халқ меъморчилигида дарвозахона ўзининг ихчам, чиройли тарҳи ва тарзи 

билан юқорида айтиб ўтилган вазифалардан ташқари, уй композициясига тантанаворлик 

бағишлаган ва уй мажмуаси учун пештоқ вазифасини бажарган.  

Уйнинг ички ҳовлисида хоналар, айвонлар асосан, бир қаватли қилиб қурилган. 

Шунингдек, кўпчилик уйларда қўшни билан мулоқатда бўлиб туриш учун деворда 

туйнукча қолдирганлар. Қўшнилар туйнукча орқали бир-бирларидан хабардор бўлиб 

туришган. Меҳмон келган хонадоннинг кам-кўстини сездирмасдан қўшнилар шу 

туйнуклардан меҳмонга атаб нон, ѐғ, овқат, мева чиқаришган. Шунинг учун бўлса керак, 

халқимизда «Меҳмон келар эшикдан, ризқи келар тешикдан» деган нақл бор. Шунингдек, 

қўшнилар меҳмон билан суҳбат қуриш учун ташриф буюришган ва навбатма-навбат ўз 

уйларига меҳмондорчиликка таклиф қилишган. Ўзбекистон шаҳарлари халқ 

меъморчилигида меҳмонхона турлари ҳақидаги фикримизни умумлаштириш учун 

юқорида кўриб ўтилган ҳамда ўрганилган уйларнинг тарҳлари бўйича тўхталамиз. 

Тошкент шаҳридаги уйда меҳмонхона ташқи ҳовлининг иккинчи қаватида 

бўлиб, бир хона ва айвонга эга. В.А.Воронина ўз китобида келтирилган Қорасарой 

кўчасидаги уйнинг ташқи ҳовлисида жойлашган меҳмонхонанинг бир хона ва даҳлизи 

бор. В.Н.Манакова мақоласида 12та уй ташқи ҳовлиси иккинчи қаватининг схематик 

плани келтирилган.  

Уларда меҳмонхона, даҳлиз-айвон; хона-айвон, хона-айвон-қарқарча айвон; хона-

даҳлиз; хона-айвон-шийпон; хона-айвон-даҳлиз-шийпон; хона-даҳлиз-айвон каби 

тузилишларга эга.  

Самарқанддаги кўриб ўтилган уй ташқи ҳовлисининг иккинчи қаватида 

жойлашган меҳмонхона атрофи айвон билан туташтирилган икки хонадан иборат. 

А.К.Писарчик келтирган Мазокирова уйида меҳмонхона иккинчи қаватда бўлиб, олди 

айвонли бир хонадан иборат. Абдужалолов уйида эса меҳмонхона айвони ташқи ҳовлида, 

биринчи қаватда жойлаштирилган. В.А.Лавров ўрганган уйларнинг схематик планларини 

кўздан кечирар эканмиз, улардан иккитасида меҳмонхона бир хона ва айвонга эга бўлиб, у 

иккала уйни ҳам ташқи ҳовлисининг биринчи қаватида, учинчисида эса бир хонали 

меҳмонхона бўлиб, у дарвоза ѐнида жойлашган.  

П.Ш.Зохидов ўрганган бир ҳовлили Файзуллаев уйида меҳмонхона ҳовли тўрида 

бўлиб, бир хона ва даҳлизга эга. Хушкомилбой уйида ташқи ҳовлининг иккинчи  қаватида 

жойлашган икки хонали меҳмонхона, икки хонали ва бир даҳлизли хоналар билан айвон 

орқали туташтирилган. Мансуров уйида бир хонали меҳмонхона олдида супа бўлиб, у 

хоналар ўртасида жойлашган. Т.Б.Рапопортнинг Самарқанд шаҳри бўйича мисол 

сифатида келтирилган уйида меҳмонхона бир хона ва айвондан иборат бўлиб, иккинчи 

қаватда жойлашган.  

Бухоро шаҳри бўйича кўриб ўтилган уйларнинг кўпида меҳмонхона бир хона ва 

даҳлизга эга бўлиб, ҳамма ѐғи айвон билан ўралган (иккинчи қаватда). Абдуллобек уйида 

меҳмонхона даҳлиз,  

бир хона ва омборхонага эга бўлиб, ташқи ҳовлининг иккинчи қаватида 

жойлашган. В.Л.Лавров китобида келтирилган Бухоро турар жойларининг схематик 

тарҳларидан иккитаси меҳмонхона ташқи ҳовлисининг биринчи қаватида бўлиб, бир хона 

ва даҳлизга эга, қолганларида ташқи ҳовлининг иккинчи қаватида бир хона ва даҳлиз;  бир 

хона, даҳлиз ва майдон; бир хона ва майдон тарзида жойлаштирилган. Л.И.Ремпель 

Бухоро уйларини меҳмонхоналари бўйича қилган тадқиқотининг умумий хулосасида 

меҳмонхоналарнинг асосан биринчи қаватда, иккинчи қаватда алоҳида ҳовли тариқасида 

келишини ҳамда бой хонадонларга тегишли меҳмонхоналарнинг бир нечта хонадан 

иборат бўлганлигини уқтиради.  

Китоб шаҳридаги кўриб ўтилган уйларда меҳмонхона даҳлизи билан биринчи 

қаватда жойлашган, айвони хўжалик хоналари билан боғланган. В.Воронина ўрганган 

Шахрисабз турар жойларининг схематик тарҳларини кўздан кечирар эканмиз, 

ҳовлиларнинг  бирида бир хона, даҳлиз ва айвонга эга бўлган меҳмонхона биринчи  

қаватда, қолган иккита бир ҳовлили уйларнинг иккинчи қаватида жойлашган меҳмонхона 

бир хона, даҳлиз ва омборхонага эга. Шунингдек, иккита икки ҳовлили уйларнинг бирида 

ташқи ҳовлининг иккинчи қаватида жойлашган меҳмонхона бир хона, айвон, омборхонага 

эга. Иккинчисида, меҳмонхона, хона ва омборхона ўртасида жойлашган баланд шийпонга 

эга.  

Қарши шаҳридаги кўриб ўтилган уйлар-ташқи ҳовлисининг иккинчи қаватида 

жойлашган меҳмонхона бир хона ва айвонга эга.  

В.Л.Воронина Қарши шаҳар Бешкент кўчасидаги меҳмонхона планини ўз китобида 

келтиради. Меҳмонхона олд айвонли бир хона ва даҳлиздан иборат. В.Л.Воронина мисол 

сифатида келтирган уйлардан яна бирида меҳмонхона икки даҳлиз, усти шоҳнишинли 

катта хонадан иборат, бошқасида меҳмонхона ташқи ҳовлининг биринчи қаватида 

жойлашган бўлиб, бир хона ва даҳлизга эга. 

«8-март» ва «Янги кўча» лардаги уйларда меҳмонхона иккинчи қаватда, кичкина 

ташқи ҳовли тариқасидаги майдонча, бир хона ва омборхонага эга. Яна бир уйда 

меҳмонхона икки хона ўртасида шийпон жойлаштирилган тарҳга эга.  

Фарғона уйларида меҳмонхона алоҳида кичкина ҳовлига эга ҳолда учрайди. 

Фарғона водийси шаҳарларида меҳмонхона кўпроқ олд айвонли бўлади. Андижон, Қўқон, 

Марғилонда косибчилик билан машғул бўлган оилаларнинг аксарияти XIX асрнинг охири 

– XX асрнинг бошларига қадар ички ва ташқи ҳовлига эга бўлиб, ташқи ҳовлида 

меҳмонхона қуришган.  

Хива уйларида меҳмонхона уй билан чамбарчас боғланган бўлишига қарамасдан, 

у хоналардан ажратилган кириш қисмига эга. Бу ерда меҳмонхона бир хона, олди айвонли 

хона, даҳлизли хона тариқасида учрайди.  

Демак, Ўзбекистон шаҳарларида меҳмонхона асосан ташқи ҳовлида қурилган. 

Меҳмонхона учун ташқи ҳовлининг иккинчи қавати ажратилган, у бир хона, даҳлиз, 

айвон, майдон, омборхона ҳамда атрофи айвон ѐки очиқ майдонли икки, уч хона ва 

даҳлиздан, баъзан ташқи ҳовлининг иккинчи қаватида баланд шийпоннинг бир ѐки икки 

томонида битта ѐки бир нечта хонадан иборат бўлиши мумкин.  

ХУЛОСА 

Бир қаватли уйларда меҳмонхонани ташқи ҳовлининг кириш қисмига яқинроқ ѐки 

алоҳида кичкина ҳовлига, шунингдек, дарвозахона ѐки бошқа хўжалик хонаси устига бир 

хона ва кичкина айвони билан ѐки бир ва икки томони шоҳнишин катта хонали қилиб 

қуриш мумкин.  

Бир қаватли, бир ҳовлили уйларда меҳмонхона уй мажмуаси билан ҳам тарҳда, ҳам 

конструктив жиҳатдан боғланган бўлишига қарамасдан, алоҳида кириш майдончаси ва 

эшигига эга, яъни меҳмонхона дарвозахона билан туташган ҳолда учрайди. Айрим 

уйларда дарвозахона меҳмонхонанинг кириш майдончаси бўлиб хизмат қилади.  

Баъзан бир ҳовлили уйларда меҳмонхона бир ѐки икки хонага эга бўлиб, иккинчи 

қаватда ташқи ҳовлига ўхшаш кичкина майдончаси бўлиши мумкин. 

Шу билан бирга, айрим бадавлатроқ  хонадонлар ўз уйидан узоқроқда меҳмон 

кутиш учун алоҳида уй қурганлар. Бу уйлар меҳмонхона, деб юритилган. 

